
Termat e Referencës për shërbimet e konsulencës për zhvillimin e Programit të Kosovës për Barazi Gjinore 2018 – 20..

Fuqizimi ekonomik dhe mirëqenia sociale

Ekspert i kategorisë II ( junior)

1.
 Sfondi/Konteksti 

Agjencia për Barazi Gjinore e Kosovës, e themeluar më 2005, është institucioni kryesor kombëtar për zhvillimin, monitorimin dhe promovimin e axhendës për barazi gjinore në Kosovë, sikundër përcaktohet në Ligjin No. 05/L-020 për Barazi Gjinore 2015. Agjencia ka zhvilluar dhe udhëhequr zbatimin e Programit të Kosovës për Barazi Gjinore 2008 – 2013, si dhe ka inicuar dhe është angazhuar në korniza të ndryshme politikash (ligjore dhe strategjike) dhe platforma të politikave transformuese si: Strategjia Kombëtare për Zhvillim e Kosovës, Programi i Reformave Ekonomike, Programi Kombëtar për Marrëveshjen e Stabilizim-Asocimit, si dhe Strategjia dhe Plani i Veprimit kundër Dhunës në Familje. 

Për më tepër, Agjencia kryen aktivitete të ndryshme monitorimi që kanë për qëllim matjen e përparimit të bërë në zbatimin e Ligjit për Barazi Gjinore dhe të avancimit të të drejtave të grave në bazë të kornizës së përgjithshme ligjore të Kosovës. Në kuadër të kësaj kornize, Agjencia bën monitorimin dhe vlerësimin e rregullt të roleve dhe përgjegjësive të saj që pasqyrohen përmes aktiveteteve dhe detyrave të ndryshme të kryera nga Agjencia. Si më e fundit, Agjencia bëri vlerësimin e Programit të Kosovës për Barazi Gjinore 2008 – 2013 me theks në përparimin e bërë gjatë realizimit të tij. Sa u përket fushave si punësimi dhe gjendja socio-ekonomike e grave, vlerësimi nxori në pah që ishte arritur përparim jo i njëllojtë. Vlerësimi konstatoi që intervenimet për krijimin e vendeve të punës dhe rritjen e qasjes së grave në tregun e punës, si dhe për zbutjen e varfërisë në mesin e tyre, ishin ndërmarrë nga të gjitha institucionet, nga qeveria qendrore dhe lokale, nga donatorët dhe OJQ-të lokale. Kontribuesit kryesorë qeveritarë në uljen e papunësisë gjatë zbatimit të PKBGJ-së qenë MPMS-ja përmes zbatimit të politikave aktive të tregut të punës, MTI-ja përmes ofrimit të programeve për mbështetjen e ndërmarrësisë dhe zbatimit të intervenimeve mbështetëse për ndërmarrjet ekzistuese (grantet, skemat vauçer, praktika) dhe MBPZHR-ja përmes ofrimit të subvencioneve, granteve dhe trajnimeve për zhvillimin bujqësisë, si dhe kapitali fillestare nga ABGJ-ja për promovimin e fuqizimit ekonomik dhe zbutjen e varfërisë. Gjatë gjithë zbatimit të PKBGJ-së poashtu u mbajtën aktivitete ndërgjegjësuese lidhur me qasjen dhe të drejtat pronësore të grave nën udhëheqjen e ABGJ-së. Dëshmitë tregojnë që gjatë zbatimit të PKBGJ-së punësimi dhe niveli i ndërmarrësisë te gratë ka shënuar rritje. Megjithatë, përparimi i shënuar nuk solli ndonjë ndryshim të rëndësishëm në statusin ekonomik të grave dhe as nuk e përmirësoi atë në masë të konsiderueshme. Politika dhe veprime të ndryshme që ishin pritur se do të ndërmerreshin brenda kornizës së PKBGJ-së, duke përfshirë ndër të tjera Planin e Veprimit për Fuqizimin Ekonomik të Grave në Kosovë, një kornizë kjo për politika të favorshme gjinore të punësimit dhe fuqizimit, fatkeqësisht nuk u vu në fuqi sikundër ishte pritur, ndërsa politikat sektoriale mbetën në masë të madhe të palidhura me njëra-tjetrën dhe nuk krijuan sinergjinë e nevojshme. 

Përkundër përparimit të shënuar, deri në fund të vitit 2013, siç dëshmojnë të dhënat, në tregun e punës ishin të pranishme mospërputhje të mëdha gjinore (ASK, 2014):

•
Përafërsisht vetëm një në pesë (21.1%) gra të moshës së punës ishin aktive në tregun e punës, krahasuar me tri të pestat (61.2%) e meshkujve të moshës së punës;

•
Shkalla e punësimit të grave të moshës së punës ishte vetëm 12.9%, karshi 40.0% të burrave;

•
Afërsisht 80 përqind e grave kishin statusin e të punësuarit (karshi 77% të burrave) dhe vetëm 13 përqind e grave ishin të vetë-punësuara, karshi 25 të burrave;

•
Segregimi profesional te gratë mbeti i lartë, meqë pothuajse 40 përqind e tyre ishin të punësuara në vende të punës që njihen si tradicionale për gratë, d.m.th., në arsim dhe shëndetësi; 

•
Dallimi në paga mbeti i pandryshuar por i parëndësishëm, ku meshkujt kanë një tendencë të lehtë që  të marrin paga më të larta se gratë; dhe 

•
Gjatë PKBGJ-së nuk u propozuan apo ndërmorën aktivitete të veçanta për të siguruar integrimin dhe pavarësinë ekonomike të viktimave të dhunës në familje. 

Të gjeturat kyçe të vlerësimit të PKBGJ-së kishin të bënin me mungesën e të dhënave fillestare dhe, rrjedhimisht, pamundësinë e përcaktimit të indikatorëve apo, në rastet kur ata u përcaktuan, pamundësinë e përcaktimit të indikatorëve realë. Poashtu, vlerësimi nxori në pah që kishte mospërputhje ndërmjet problemeve dhe mangësive të identifikuara në analizën e gjendjes, në njërën anë, dhe objektivave dhe veprimeve të propozuara, në anën tjetër, si dhe që problemet përkitazi me realizimin e suksesshëm të PKBGJ-së ishin të lidhura ngushtë me hartimin e dokumentit dhe ndikonin në fushëveprimin dhe shtrirjen e iniciativave të propozuara. 

Si pikë tjetër, një pjesë e konsiderueshme e veprimeve të propozuara nuk ishin të kostuar siç duhet apo nuk ishin fare të kostuar, gjë që ndikoi në planifikimin dhe, më vonë gjatë fazës së zbatimit, edhe në ndarjen dhe disbursimin e burimeve të duhura. 

Si pikë e fundit, por jo më pak e rëndësishme, ishte e spikatur mungesa e komuniteteve rom, ashkali dhe egjiptian. 

Pasi që Agjencia për Barazi Gjinore tashmë ka nisur punën për PKBGJ-në e ri, synim i saj themelor është që të sigurojë një proces të hapur, gjithëpërfshirës, transparent dhe me pjesëmarrje gjatë gjithë hartimit të dokumentit. Agjencia tashmë e ka formuar Grupin Punues Koordinues për mbikëqyrjen e tërë procesit, që nga fillimi e deri te finalizimi dhe miratimi i dokumentit të ri të PKBGJ-së. Gjithashtu, tashmë janë përcaktuar dhe formuar nën-grupet punuese në përputhje me shtyllat e mëposhtme kyçe të identifikuara në të cilat do të përqendrohet puna në PKBGJ-në e ri, përkatësisht:

•
fuqizimi ekonomik dhe mirëqenia sociale, 

•
zhvillimi njerëzor, rolet dhe marrëdhëniet gjinore,

•
pjesëmarrja dhe përfaqësimi,

•
paqja dhe siguria. 

Për secilin prej drejtimeve të përcaktuara të punës, Agjencia me mbështetjen e Projektit mbështetës- SIDA, dhe të Konsorciumit do të kërkojë të angazhojë dy konsulentë/ekspertë, të kategorizuar si të kategorisë (I) ekspert kryesor dhe të kategorisë (II) ekspert i ri (junior), me përjashtim të dy drejtimeve të fundit, që do të grupohen së bashku. 

2.
Qëllimi i konsulencës

Qëllimi i kësaj konsulence është që të mbështetet eksperti kryesor dhe nën-grupi, Agjencia për Barazi Gjinore dhe nën-grupi i emëruar punues në një proces të bazuar teknik, konsultues dhe pjesëmarrës, duke përfshirë  konsultimet e gjera me akterët e identifikuar, si dhe realizimin e shqyrtimit të hollësishëm të literaturës në harmoni dhe duke respektuar Metodologjinë e përcaktuar për Zhvillimin e PKBGJ-së.  Produkt përmbajtësor i kësaj do të jetë një dokument i hollësishëm i politikave dhe studimeve të shqyrtuara që do të kontribuojë për analizën e gjendjes së shtyllës/drejtimit të caktuar, përkatësisht, Fuqizimi ekonomik dhe mirëqenia sociale. Për më tepër, eksperti i ri (junior) do të japë kontributin e tij gjatë hartimit të dokumentit dhe gjatë diskutimeve të nën-grupit punues.

3.
Fushëveprimi i punës dhe detyrat e veçanta

Eksperti junior do të punojë nën udhëheqjen e ekspertit kryesor dhe nën mbikëqyrjen e ekipit të lartë menaxherial të ABGJ-së. Eksperti junior do të ngarkohet me mbështetjen e procesit të shqyrtimit të literaturës, regjistrimin e diskutimeve grupore dhe bashkë-fasilitimin e seancave grupore, në përputhje me Metodologjinë për Zhvillimin e PKBGJ-së. Më specifikisht, detyrat e ngarkuara do të përfshijnë: 

a)
Shqyrtimin e dokumenteve përkatëse për shtyllat e ngarkuara të PKBGJ-së, duke përfshirë kornizat ligjore, strategjitë dhe planet e veprimit të Qeverisë së Kosovës, raporte statistikore, hulumtime dhe vlerësimet e politikave qeveritare, 

b)
Mbledhjen e të dhënave dhe identifikimin e të dhënave që mund të shërbejnë si bazë fillestare për dokumentin e PKBGJ-së,

c)
Identifikimin e zbrazëtirave të dokumenteve të politikave të miratuara dhe që zbatohen nga Qeveria e Kosovës, në veçanti ato që konsiderohen si afatgjata,

d)
Identifikimin e aktiviteteve dhe objektivave kyçe/prioritare në kornizat e politikave afatgjata që janë zhvilluar nga ministritë e linjës dhe agjencitë në Kosovë, të tilla si strategjitë sektoriale, kornizat ligjore, planet e veprimit dhe platformat kombëtare të politikave: SKZH, PRE, etj. për fushat përkatëse të këtyre TeR,

e)
Identifikimin e kufizimeve dhe mundësive bazuar në shqyrtimin e literaturës,

f)
Përmbledhjen e të gjitha informatave të lartpërmendura dhe prezantimi i tyre sipas modeleve të ofruara në metodologji dhe të miratuara nga Trupi Koordinues për Zhvillimin e PKBGJ-së,

g)
Pjesëmarrjen në të gjitha diskutimet e grupit punues, ku nga eksperti junior pritet të bashkë-fasilitojë dhe regjistrojë diskutimet, si dhe t’ia prezantojë ato me anë të një kornize logjike për shqyrtim dhe miratim fillimisht ekspertit kryesor dhe më vonë menaxhmentit te larte te ABGJ,

h)
Pjesëmarrjen në diskutimin përfundimtar të projekt-dokumenteve dhe kryerjen e detyrave të tjera të caktuara në kuadër të kornizës së kësaj detyre. 

4.
Arritjet

(i)
Një dokument gjithëpërfshirës i shqyrtimit të literaturës që i përmbush kërkesat e modelit të raportimit të shqyrtimit të literaturës,

(ii)
Rezultatet e diskuimit të grupit punues të pasqyruara në kornizën logjike të PKBGJ-së,

(iii)
Pjesëmarrja aktive gjatë diskutimeve të grupit punues.

5.
 Përkushtimi ndaj cilësisë së punës 

Eksperti junior do të zbatojë një qasje të bazuar në dëshmi dhe do të sigurojë standardet më të larta të punës dhe arritjet me kohë në secilën fazë të kësaj detyre. Në veçanti, eksperti do të sigurojë që të gjitha faktet dhe shifrat e cituara janë të krahasuara me burime të tjera, si dhe redaktimin dhe qartësinë e duhur.

6.
 Kualifikimet dhe përvoja 

Nevojiten kualifikimet dhe përvoja si në vijim:

•
Të paktën 5 vite përvojë në fushën e hartimit, zbatimit ose analizës së politikave, te dokumentuar

•
Përvojë pune me institucione legjislative dhe administrata publike, grupe të shoqërisë civile dhe grupe të interesit, grupe të ekspertëve, etj. 

•
Kualifikim adekuat universitarë në ekonomi, administratë publike, politika të punës dhe sociale, ose menaxhim të burimeve njerëzore, 

•
Njohuri të mira profesionale për çështje të punësimit të grave, bujqësi, tregti dhe industri, ekonomi dhe burime natyrore, 

•
Përvojë në udhëheqjen dhe fasilitimin e diskutimeve të grupeve të mëdha punuese dhe aftësi të shkëlqyeshme të fasilitimit të grupit,

•
Njohuri të avancuar profesionale dhe përvojë praktike me të dhëna dhe statistika,

•
Njohuri te avancuara dhe përvojë me proceset e hartimit të politikave,

•
Njohuri të mira dhe përvojë praktike me kornizën logjike të strategjive/programeve dhe konceptet/elementet e tij dhe trungun e problemeve,

•
Njohuri solide të teknikave dhe metodave të gjithëpërfshirjes dhe pjesëmarrjes,

•
Aftësi të komunikimit dhe menaxhimit efektiv të konflikteve,

•
Aftësi të shkëlqyeshme të shkruarit në gjuhën shqipe, 

•
Aftësi të mira të komunikimit dhe shkrimit në gjuhën angleze. 

7.
 Kohëzgjatja

Kjo detyrë zgjat gjithsej 20 ditë, jo me shume se 25dite, duke filluar nga maj 2017, ndërsa duhet të përfundojë deri më 30 tetor 2017 ose më herët. 

8.
 Mbikëqyrja 

Puna e konsulentit do të mbikëqyret dhe miratohet nga ekipi i lartë menaxheria i ABGj-së
9. Eksperti /ja  duhet të dorëzojë në ABGJ :

•
Një profil të vetin me të cilin dëshmohet aftësia profesionale dhe eksperiencat e mëparshme. 

•
Një letër ku  shpreh  interesin për të realizuar një projekt  të tillë.

•
Dokumentacionin e nevojshëm si dëshmi për kualifikimet e kërkuara në pikën 6 . 

•
Dokumentin që nuk është nën hetime 

Dokumentet e dorëzuara nuk kthehen!

Eksperti /ja  i përzgjedhur do të ftohet për të lidhur marrëveshjen për shërbime të veçanta

